ჰიპერტენზია

*სცენარში მითითებულია მინისტრის სავარაუდო პასუხები, მხოლოდ სცენარის სწორი და დაგეგმილი განვითარებისთვის. 

კოტე - ჰიპერტენზია, ანუ სისხლის მაღალი წნევა მსოფლიოს მასშტაბით 1 მილიარდ ადამიანს აწუხებს, ეს საკმაოდ დამაფიქრებელი სტატისტიკაა. მაღალი წნევა დიდ ყურადღებას მოითხოვს, რადგან ის საგრძნობლად ზრდის სიცოცხლისთვის საშიშ მრავალ მდგომარეობას, მათ შორის ინფარქტისა და ინსულტის რისკს. 

ლევანი - ჰიპერტენზია შეიძლება “ჩუმ მკვლელად” იქცეს, თუ მას სათანადო ყურადღებას არ მივაქცევთ. თუმცა მისი კონტროლი და მართვა შესაძლებელია. 

ნინო - დავიწყოთ იმით, რომ არტერიული წნევა ყველას გვაქვს, მოდი ახლა ავხსნათ რა არის წნევა და რას გამოხატავს ის ორი ციფრი, რომელსაც წნევის გაზომვისას ვასახელებთ. როგორც ვიცით, გული გამუდმებით იკუმშება და ასე გადატუმბავს ის სისხლს ორგანიზმისკენ. ანუ, შეიკუმშა - და ამ დროს სისხლი გადაისროლა, შეიკუმშა - და გადაისროლა. (გრაფიკა - აი ვხედავთ, როგორ შეიკუმშა გული და ამ დროს არტერიაში გადაიტუმბა სისხლი) გულის შეკუმშვისას, სისხლძარღვების კედლებზე სისხლის ზეწოლა უფრო მეტია, ვიდრე მოდუნებისას. ასე ვიღებთ წნევის ორ მაჩვენებელს. ანუ, მაქსიმალურს (იგივე სისტოლურს) და მინიმალურს (იგივე დიასტოლურს)

კოტე - ხაზი გავუსვათ იმას, რომ არც ერთი მათგანი არ არის არც „გულის“ წნევა არც „თავის“ და არც „კუჭის“. წნევა, როგორც უკვე ავხსენით, ეს არის გულიდან გადატუმბული სისხლის მიერ სისხლძარღვების კედლებზე განხორციელებული ზეწოლის ძალა. 

ლევანი - წნევის ნორმალური მაჩვენებელი არის 120/80-ზე და ქვემოთ. (მულაჟზე ვაჩვენებთ ამ მაჩვენებლებს - დიდ ციფერბლატზე, რომელიც მანომეტრის იმიტაციაა, ისრებს ვაჩერებთ ამ ციფრებზე) როცა წნევა 120/80 ან 140/90 მმ ვერცხლისწყლის სვეტებს შორისაა, ეს არის ჰიპერტენზიის, ანუ მაღალი არტერიული წნევის წინა მდგომარეობა. ეს ნიშნავს, რომ დიდი შანსია მომავალში ჰიპერტენზიის ჩამოყალიბების. ამაზე მაღალი მაჩვენებელი კი უკვე არის ჰიპერტენზია. (მონიტორზე გადის ნომრალური და მაღალი არტერიული წნევის მაჩვენებლების ცხრილი) 

კოტე - რა საფრთხეებს უქმნის არტერიული წნევის მომატება ადამიანის ჯანმრთელობას და როგორ შეგვიძლია მისი კონტროლი, ამ ყველაფერზე დაწვრილებით ქვეყნის მთავარი ექიმთან ერთად გავაგრძელებთ საუბარს, მიესალმეთ შრომის, ჯანმრთელობისა და სოციალური დაცვის მინისტრი -  დავით სერგეენკო. 

შემოდის სტუმარი.

კოტე - მოგესალმებით, მადლობა რომ მობრძანდით ჩვენს გადაცემაში, ჩვენთვის ყოველთვის დიდი პატივია ქვეყნის მთავარი ექიმის მასპინძლობა. ვსაუბრობთ არტერიულ წნევაზე. ბ. დავით, როდის შეიძლება ვთქვათ, რომ ადამიანს ჩამოყალიბებული ჰიპერტენზია აქვს?

მინისტრი - (….. ჰიპერტენზიაზე რომ ვისაუბროთ, მაღალი მაჩვენებელი სხვადასხვა დროს ორჯერ მაინც უნდა დაფიქსირდეს, თანაც საკმარისია, მხოლოდ ერთი მაჩვენებელი სცდებოდეს ნორმის ფარგლებს, რომ მდგომარეობა ჰიპერტენზიად შევაფასოთ. ანუ, ჰიპერტენზიად მხოლოდ სისტოლური ან მხოლოდ დიასტოლური, ანუ პირველი და მეორე მაჩვენებლის მომატებაც ითვლება და მკურნალობა აუცილებელია ორივე მაჩვენებლის მომატებისას ….. ) 

ნინო - ბ. დავით ვუთხრათ ჩვენს მაყურებელს, რომ ძალიან დიდი მნიშვნელობა აქვს თუ რა დროს და რა მომენტში გავიზომავთ წნევას. რადგან, არასწორ დიაგნოზს მოყვება არასწორი მკურნალობა, ეს კი საბოლოო ჯამში სავალალო შედეგით შეიძლება დასრულდეს. თითოეულ ჩვენგანს სხვადასხვა ფიზიკური, თუ ემოციური მდგომარეობის დროს წნევის განსხვავებული მაჩვენებელი გვაქვს და სწორედ ამიტომ მნიშვნელოვანია წნევის გაზომვისას გარკვეული წესების დაცვა. 

მინისტრი - (....... აბსოლიტურად გეთანხმებით. წნევის მაჩვენებელი იცვლება იმის მიხედვით, თუ რას ვაკეთებთ მოცემულ მომენტში და როგორი ემოციური ფონი გვაქვს. მაგალითად, სიარულის დროს წნევის სხვა მაჩვენებელი ფიქსირდება, სიცილის დროს სხვა, გაბრაზების დროს სხვა, ჭამის დროს სხვა და ა. შ. ამიტომ წნევის გაზომვისას უნდა დავიცვათ გარკვეული წესები, იმისთვის რომ მივიღოთ არტერიული წნევის სწორი მაჩვენებელი....... )  

კოტე - მოდი, უფრო თვალსაჩინო რომ იყოს, თუ როგორ მარტივად იცვლება წნევის მაჩვენებელი თუნდაც პატარა ფიზიკური აქტივობის დროს, ჩავატაროთ ექსპერიმენტი (ეს შეიძლება მინისტრმავე თქვას) 

აქეთ მოწყობილი გვაქვს კუთხე. სადაც შეგვიძლია ნინოს გავუზომოთ წნევა. 

მინისტრი და ნინო გადადიან სტუდიის მეორე მხარეს, სადაც დგას მაგიდა და ორი სკამი. ნინო და მინისტრი სხდებიან მაგიდასთან და მინისტრი ნინოს უზომავს წნევას. 

ნინო - მოდი, ჯერ ავუხსნათ მაყურებელს, თუ რა წესები უნდა დავიცვათ წნევის გაზომვისას.

მინისტრი - (.....წნევის გაზომვამდე, სულ ცოტა, 30 წუთის განმავლობაში არ უნდა დალიოთ ყავა და არ მოსწიოთ სიგარეტი. გაზომვამდე სულ ცოტა, ხუთი წუთით ჩამოჯექით საზურგიან სკამზე (არა სავარძელში ან საწოლზე) ხელი თავისუფლად უნდა დადოთ მაგიდაზე, ტანსაცმლისგან მთლიანად უნდა გაითავისუფლოთ მხარი. წნევის გაზომვის წინ დაიცალეთ შარდის ბუშტი, რადგან წინააღმდეგ შემთხვევაში, სავსე შარდის ბუშტით წნევის გაზომვამ შესაძლოა მაღალი ციფრები აჩვენოს. გაზომვის დროს არც ისაუბროთ და არც იმოძრაოთ, რადგან ლაპარაკმაც და მოძრაობამაც შეიძლება წნევის მაჩვენებელი შეცვალოს. და რაც მთავარია, წნევის ყოველი გაზომვის შედეგები ჩაიწერეთ დღიურში, რათა გქონდეთ საკუთარი წნევის მონაცემები.  ეს ექიმს ძალიან გამოადგება……) 

კოტე - ამ შემთხვევაში ნინო არ არის იმ მდგომარეობაში, რომელსაც შეიძლება მოსვენებული მდგომარეობა ვუწოდოთ. მისი წნევის მაჩვენებელია ..... და მოდი ახლა ვნახოთ შეიცვლება თუ არა მისი წნევის მაჩვენებელი რამდენიმე ბუქნის შემდეგ. ნინო, შეგიძლია 10 ბუქნი გააკეთო ჩემი ხათრით? 

ნინო - კოტე მაგაზე უარს როგორ გეტყვი. 

კოტე - მოდი ნინო, სოლიდარობისთვის მეც შემოგიერთდები და შენთან ერთად გავაკეთებ ბუქნებს. 

ნინო და კოტე აკეთებენ ბუქნებს და თან ითვლიან დარბაზთან ერთად. ამის შემდეგ ძალიან სწრაფად მინისტრი ნინოს ისევ უზომავს წნევას და ვნახულობთ რომ წინა მაჩვენებელზე მაღალია. 

ლევანი - აი ვნახეთ, რომ სულ მცირე აქტივობასაც კი შეუძლია წნევის მცდარი მაჩვენებლის დაფიქსირება, სწორედ ამიტომ არის მნიშვნელოვანი იმ წესების დაცვა რაც ახლა ბ. მინისტრმა გაგვაცნო.  (ამ დროს ნინო, კოტე და მინისტრი ბრუნდებიან მთავარ მაგიდასთან) ადამიანები ხშირად ამბობენ ხოლმე, რომ “მე მაღალ წნევას ვატარებ და არ მაწუხებს, ჩემი ორგანიზმი შეეჩვია” დარბაზს მინდა ვკითხო, თქვენი აზრით, მითია თუ რეალობა, რომ თუ მომატებული წნევა არ გაწუხებთ, თქვენი ორგანიზმი მას ეჩვევა და ეს საშიში არ არის? (აქვე შეგვიძლია გავაკეთოთ “წნევის თამაშის” შესახებ მითია თუ რეალობა) 

დარბაზი წევს ნიშნულებს.

ლევანი - და ეს არის მითი! თუ მომატებული წნევა არ გაწუხებთ და დისკომფორტს არ გიქმნით, ეს სამწუხაროდ არ ნიშნავს იმას, რომ თქვენს ჯამრთელობას საფრთხე არ ემუქრება. ჰიპერტენზიით დაავადებულთა მესამედმა საკუთარი დიაგნოზი არ იცის, ვიდრე რომელიმე სისხლძარღვი მომატებულ ზეწოლას ვეღარ გაუძლებს. რაც შეიძლება ინფარქტით ან ინსულტით დასრულდეს.

აქ შეიძლება დრეკადი და ხისტი სისხლძარღვები მულაჟების ჩვენება. 

კოტე - მაგალითად, ჯანმრთელი სისხლძარღვი არის ელასტიური და გულის ყოველ ცემასთან ერთად ფართოვდება, იმისთვის რომ შეამციროს სისხლის კედლებზე ზეწოლა. მაგრამ, დროთა განმავლობაში მაღალი წნევა აზიანებს სისხლძარღვების კედლებს, კარგავს ელასტიურობას და თხელდება. ამის გამო კი შეიძლება აი ასეთი რამ მოხდეს. 

(ამ ნაწილში გვაქვს სისხლძარღვის ორი სიმულაცია. ერთი არის დრეკადი და ელასტიური, ხოლო მეორე არაელასტიური. კოტე ჯერ სისხლძარღვის ელასტიურ მულაჟს აწვება ხელს, მერე კი მეორე მულაჟს არტყამს ჩაქუჩს და სისხლძარღვი იმსხვრევა) 

მინისტრი - სწორედ ასეთი დასუსტებული და გათხელებული სისხლძარღვის კედელზე შეიძლება წარმოიქმნას გაფართოება, რომელსაც ანევრიზმა ეწოდება. აი წარმოიდგინეთ, რომ ეს მილი არის აორტა, ხოლო ეს ბუშტი არის აორტის გათხელებულ კედლელზე წარმოქმნილი გაფართოება. აი რა ხდება მაშინ, როცა სისხლი მაღალი წნევით მოაწვება აორტის კედლებს. ეს გაფართოებული ადგილი ამოივსება სისხლით და ამ დროს არსებობს მისი გახეთქვის საშიშროება. მაგალითად, ანევრიზმის გახეთქვა შეიძლება მოხდეს ტვინში, სისხლი ტვინის ქსოვილებში ჩაიქცეს და ანევრიზმის მოცულობის შესაბამისად დააზიანოს ის უბნები, რომელშიც სისხლი ჩაიღვრება. ამას ეწოდება ინსულტი.  

( აქ გვაქვს წითელი მილი, რომელიც ასევე არტერიის იმიტაციაა. მილის შუაში მიერთებულია წითელი ბუშტი, რომელიც ხელის ტუმბოთი იბერება. გაბერილი ბუშტი ანევრიზმის იმიტაციაა, რომელსაც შემდეგ ნემსით ვხეთქავთ) 

ნინო - ასე რომ, მაღალმა წნევამ შეიძლება გამოიწვიოს ისეთი გართულებები, როგორიცაა: 

· ინფარქტი
· ინსულტი
· თირკმლის უკმარისობა
· სიბრმავეც კი

ლევანი - ხშირად, პირველი კითხვა, რომელიც ჰიპერტენზიის, ანუ მაღალი წნევის დადგენისას უჩნდებათ ეს არის კითხვა იმის შესახებ თუ რა იწვევს მაღალ წნევას? 

მინისტრი - (სამწუხაროდ ჰიპერტენზიის ზუსტი მიზეზები ძირითად შემთხვევებში უცნობია. თუმცა, არსებობს გარკვეული რისკფაქტორები, რომლებიც ხელს უწობენ მაღალი წნევის განვითარებას. ამ რისკფაქტორების ნაწილი ჯანმრთელობისთვის მავნე ქცევასთან არის დაკავშირებული. 

კოტე - მოდი ჩამოვთვალოთ ჰიპერტენზიის განვითარების ის რისკფაქტორები, რომლის შეცვლაც ჩვენზეა დამოკიდებული, ესენია:

· თამბაქოს მოწევა
· ალკოჰოლის ჭარბი მოხმარება
· დაბალი ფიზიკური აქტივობა
· მარილის ჭარბი მოხმარება
· არაჯანსაღი კვება
· სტრესი და ნერვული დაძაბულობა
· ჭარბი წონა


ლევანი - ახლა დავასახელოთ ის რისკფაქტორები, რომლის შეცვლაც ჩვენზე არ არის დამოკიდებული, ეს არის:

· ასაკი - მამაკაცებისთვის 55 წელი ან მეტი. ქალებისთვის 65 წელი ან მეტი
· გენეტიკა - თუმცა, გარკვეულწილად, მისი მართვა შესაძლებელია. 

ნინო - ბ. დავით, როგორ უნდა მოიქცეს ადამიანი, რომელიც მაღალ წნევას ატარებს, ალბათ, ჩვენს მაყურებელს ძალიან აინტერესებს ჰიპერტენზიასთან დაკავშირებული რეკომენდაციები ქვეყნის მთავარი ექიმისგან. 

მინისტრი - (პირველ რიგში საჭიროა წნევის მუდმივი კონტროლი. მკურნალობის მიზანია ჯერ წნევის გამომწვევი მიზეზის პოვნა და შემდეგ მიზეზის მკურნალობა და არა მხოლოდ წნევის. აუცილებლად უნდა დავიცვათ ცხოვრების ჯანსაღი წესის პრინციპები. თუ წნევის დონე საკმაოდ მაღალია და ცხოვრების ჯანსაღი წესის მიუხედავად მისი შემცირება ვერ ხერხდება, ამ დროს საჭიროა მაღალი წნევის საწინააღმდეგო მედიკამენტების გამოყენება ...... )

ნინო - როგორც უკვე ვთქვით, მაღალი წნევა ზოგიერთ ორგანოსა და სისტემას განსაკუთრებით აზიანებს, ამიტომ აუცილებელია პერიოდულად მათი მდგომარეობის შემოწმება. ესენია: ტვინი, თვალი, გული, სისხლძარღვები და თირკმელები. 

კოტე - დიდი მადლობა, ბ. დავით სტუმრობისთვის და ძალიან საინტერესო რეკომენდაციებისთვის. ჩვენს მაყურებელს კი მინდა ვუთხრა, რომ წნევის და სხვა რისკფაქტორების კონტროლი თქვენი და თქვენი ექიმის მუდმივ თანამშრომლობას საჭიროებს! 






